
1212 hitz
iñake irastortza - AKTOREA 

«Defenditu egin behar duzu pertsonaia, bizia zuk ematen diozulako» 

Une goxoan dago aktorea: hiru filmetan hartu berri du parte, eta antzerkian ere lanean ari da. Mugimendua ikusten du euskal zinemagintzan, eta esperantza du, hori abiapuntua izateko esperantza. 
AINARA GOROSTITZU - DONOSTIA 

«Amets bat bukatzen duzu, eta beste bat hasten da, hori da aktore izatea. Asko gustatzen zaidan lanbidea daukat. Ezin naiz kexatu; urte asko dira honetara dedikatzen naizela eta hortik bizi naiz, antzerkia, telebista, zinemaÉ Zineman gutxiago ibili naiz. Azkenaldian pitin bat hasi da mugitzen, eta pozik nago.Obaba-rako ekoiztetxetik deitu zidaten, proba bat egin nahi zidatela pertsonaia baterako, eta Iruñera joateko. Joan nintzen, eta handik egun batzuetara deitu zidaten, ea Madrilera jaitsiko nintzen, beste proba bat egin nahi zidatela eta. Eta, gero, hartu nindutela esateko deitu zidaten. Oso pertsonaia kontzentratua zen Obaba-ko Begoñarena: pasarte gutxi ditut, hiru, eta plano bat. Oso garbi ikusten nuen zerbaitek ihes eginez gero, adios... pertsonaia bazihoala. Horrek beldurra ematen zidan: 'Kapaz izango naiz pertsonaiak duen guztia hain denbora gutxian emateko?'. Hori erronka izan da niretzat. Iazko irailaren 15ean hasi ginen filmatzen, eta nire planoarekin hasi ziren. Montxok [Armendarizek] esan zidan aurreneko eguna zela, eta lasai hartzeko, denak egongo zirela eta urduri. Nik ez nuen urduritasun hori sentitu; oso lasai egon nintzen, gustura. Bai Montxorekin eta bai talde osoarekin ere, oso esperientzi ona izan da. Baita Jabier Agirresaroberekin ere. Aupa Etxebeste!-ko Asun eta Obaba-ko Begoña oso ezberdinak dira. Eta, gainera, gustatzen zait ezberdintasun hori. Begoña Asun bezala kontakatilua iruditzen bazaio jendeari, ez da hori. Begoña kanpotar bat ikusten duenean ateratzen da; kanpotar bat etortzen denean badaki nora joango den, ostatura, eta leku horretan dago haren bizitzako arazo guztia. Umetatik dago maitemindurik ostatu horretako Ismaelekin, eta hark ezetza eman zion, eta orduz geroztik gorroto horretan hazi da. Aupa Etxebeste!-ko Asunek ez dauka barne erretasun, gorroto eta korapilo hori. Gainerakoak jarriko ditu sutan, baina berak barrutik ez dauka inongo bizitzarik. Horregatik sartzen da besteen bizitzan. Oso pertsonaia dibertigarria da lan egiteko. Nik asko gozatu nuen pertsonaia horrekin, eta Telmo [Esnal] eta Asierrekin [Altuna] ere lan egitea gozamena izan zen. Oso polita izan zen. Kutsidazu-ko amonaren rola egiteko, Fernandok [Bernues] deitu zidan. Eta gaztea ez naiz, baina hain zaharra ere ez. Urte batzuk gelditzen zaizkit adin horretara iristeko, zorionez, eta sakonki bizitzea pentsatzen dut. Eta urte horiek guztiak nola eman eragozpen bat zen. Ezin zen karikatura bat egin; errealismoa egin nahi zen. Makillajearen eta ilearen probak egin genituen. Nik banekien proba horiek ondo ateratzen baziren, pertsonaia hori nola ibiliko zen, asmatuko nuen nola konposatu. Orain filma ikusteko gogoz nago.Momentu goxoa bizitzen ari naiz. Ez dira protagonistak, bigarren mailako pertsonaiak dira, baina pertsonaia politak dira. Joan zait protagonistak egiteko adina. Adina badoa, eta emakumezkoontzat oso zaila da adin honetan protagonistak aurkitzea. 17 urtetik 35 urte arte hortxe; hortik aurrera gauzak oso gogor jartzen hasten dira. Lan honetan gauzak askoz gogorragoak dira beti emakumezkoontzat. Rol askoz gehiago dago gizonezkoentzat. Adin batetik aurrera gizonezkoak protagonista izaten ikustea askoz errazagoa da emakumea ikustea baino. Ez da hemen bakarrik gertatzen; hala gertatzen da Hollywooden ere. Horrela da. Ea gure ilobek eta seme-alabek ezagutzen duten lan honetan parekidetasuna. 

Puzzlea osatuz Pertsonaiei ez diet ezer eskatzen, pertsonaia politak izan daitezela. Eduki dezala istorio bat, nahiz eta txikia izan. Ez dadila izan ezer kontatzen ez duen pertsonaia laua. Eman, gauza asko ematen dizkidate pertsonaiek. Zenbat eta rol gehiago landu, gehiago ulertzen diot gizakiari. Ez du esan nahi pertsonaia guztiekin ados zaudenik, ezta gutxiago ere. Baina zu pertsonaia horretan sartzen zarenean, defenditu egin behar duzu. Defenditu egin behar duzu pertsonaia hori, bizia zuk ematen diozulako. Nahiz eta zugandik oso urrun egon haren pentsamoldea, izateko era... beti dago zer esateko. Hori oso polita da. Pertsonaia bakoitzarekin gauza asko bizi izan ditut, askotan sorpresa asko. Nigandik oso urrun zegoela pentsatu arren, deskubritu dut uste baino askoz gertuago zegoela. Eta beste batzuetan alderantziz gertatu zait: gertuko pertsonaia iruditu eta gero oso urrun sentitu. Momentu gozo eta gazi asko pasatzen dira. 

Normalean hutsetik hasten dut pertsonaia bakoitza. Eta hutsetik ahal dudan azkarren nahi dut iritsi abiapuntu batera. 'Non dago hariaren muturra pertsonaia hau lantzen hasteko?', pentsatzen dut; batzuetan zerbait fisikoa da, tik bat... eta bestetan izan daiteke nola hartzen duen arnasa, nola ibiltzen den, nola begiratzen duen... Pertsonaiak arnasa nola hartzen duen garbi baldin badaukat, osatzen hasiko naiz, nola begiratzen duen deskubritzen joango naiz, nola lo egiten duen... puzzle hori osatzen joango naiz. Lan zirraragarria da. Egunak eman ditzakezu nola abiatu ez dakizula. Pitinka-pitinka hartzen dut pertsonaia. Zineman aurreneko sekuentzia filmatzera iritsi baino lehen pertsonaia osaturik eduki behar dut, bizkarrezurra non dagoen kokatu, eta abaniko guztia ezagutu behar dut. Antzerkian desberdina da lana, entseguak hasi baino lehen nik ahalik eta ideia garbiena izaten saiatzen naiz. Entseguetan nik hartu dudan abiapuntutik pertsonaia bideratzen joango naiz, pertsonaia neure egiten.» 

Nortasun agiria 


- 1955ean jaio zen, Orion (Gipuzkoa). 

- 11 urterekin ikusi zuen lehen antzezlana, eta «izugarria» iruditu zitzaion. 
- Irakasle izan zen aktore baino lehenago. 

- Orain antzerki taldean egin zituen lehen urratsak. 

- Zineman, Obaba eta Aupa Etxebeste! estreinatu berri ditu eta Kutsidazu bidea, Ixabel filmatu du aurten. 

- Antzerkian, Como agua para chocolate obrarekin ari da lanean. 

«Gatazka politikoa aitzakia izan da gauza asko ez egiteko» 


«Euskal Herrian aktoreok ez daukagu garrantzi handirik. Idazleek handiagoa hartu dute, lan handia egin dutelako. Guk ere egin egin beharko dugu. Ez dut esan nahi ez dugula egin, baina gehiago egin behar dugu. Askotan kanpoan agertu behar duzu etxean kasu egin diezazuten. Niri ere pasatu zait hori: urteak eman hemen antzerkia egiten, lan sendoak, obra onak egiten, eta ateratzen zara bost minutu Tele 5-n eta orduan jakiten du jendeak aktore zarela. Gehiago balio du bost minutu Espainiako telebistan egoteak bizi guztiko lanak baino. 

Gizarteak, orokorrean, hemen ez dauzka kontuan aktoreak. Aitortu behar da antzerkiaren herentziarik ere ez daukagula, nahiz eta gerra aurretik zerbait egon den. Baina oso gauza txikia da, eta beti euskararen militantziarekin lotua, ez bere hartan antzerkiarekin. Eta gero urte gogor asko eduki ditugu. Ez zegoen hainbeste denbora aisialdiari eskaintzeko; gauza serioak egin behar ziren. 80ko hamarkadatik hona desertua izan da gure esparrua. 

Orain zineman hasi den mugimendu hau oso garrantzitsua dela iruditzen zait. Hemen egin daiteke zinema, dudarik gabe egin daitekeela! Badago preparatutako jendea, bai zuzendariak, bai aktoreak, bai teknikariak... Herri bat daukagu, historia asko dauzkagu kontatzeko... Gure kulturaren parte hori oso berde. Lan handia dago egiteko, baina lan hori ez da bakarrik aktoreok egin behar dugun lana. Egitura guztiak egin behar du bidea, baliabideak jarri behar dira. Honek kate bat izan behar du. Baliabideak ez direlako jarri izan dugu lehorte handi hau. Utzikeria handia egon da politikarien aldetik. Badakit beste gauza oso inportante asko egin direla; baina herri bat ez da industriarekin baka-rrik egiten: geruza kultural bat egon behar da. Gatazka politikoa aitzakia izugarria izan da beste gauza asko ez egiteko; gatazka politikoa hor dago, konpondu behar da, saiatu diren baino gehiago saiatu behar dira politikariak, baina horren baitan ezin dira beste gauza asko ahaztu. Kulturari ez zaio garrantzirik ematen. Ez gara zenbakiak bakarrik; edukiak behar ditugu. Onartu behar da, hala ere, aktoreon esku gauza asko daudela. Gure lanbidearen duintasunaren alde, ezin gara egon beti besteei begira. Oraindik borroka handiak ditugu. 

Orain euskal kulturaren plan bat daukagu. Ea ez den planean bakarrik gelditzen. Horrek ere erakusten du azken urtean gauzak ari direla mugitzen. Nik esperantza izugarria dut». 

